Бәйрәм һәм йолалар
Рузилә ХУҖИНА,
Казандагы 12 нче татар кызлар гимназиясенең татар теле һәм әдәбияты укытучысы 
Максат: татар халкының бәйрәм һәм йолаларына багышланган чараның сценарий үрнәген төзү.

Бурычлар:

– Татар халкының йолаларына багышланган сценарий үрнәген төзү һәм аны укучылар белән тормышка ашыру;

– укучыларда халык җәүһәрләренә карата хөрмәт тәрбияләү; 
– борынгы йолалар аша хезмәткә уңай караш тәрбияләү.

Планлаштырылган нәтиҗәләр: күпмилләтле Россия дәүләтендәге халыкларның рухи кыйммәтләрен күрсәтү (әлеге чарада татар халкының йолалары, бәйрәмнәре белән танышу); укучыларда әхлакый, рухи сыйфатлар үстерү; әңгәмәдәшләреңне тыңлый, аңлый белү күнекмәләрен камилләштерү.

Предметара бәйләнеш: әдәбият, җыр, тарих.
Җиһазлау: проектор, компьютер, экран.

Эш төрләре: әңгәмә, чыгышлар, төркемнәрдә эш. Һәр төркемгә биремнәр алдан бирелгән (балага исем кушу йоласы, бишек җырлары, табигатькә бәйле йола һәм бәйрәмнәр, каз өмәсе).
Бәйрәмнең барышы
(Зал татар өе итеп бизәлгән. Урта бер урында – бишек. Укучылар милли киемнәрдән.)
Укытучы. Укучылар, һәр халыкның үзенә хас йолалары, гадәтләре, бәйрәмнәре бар. Безнең татар халкында да күп алар. Галимнәр, тел белгечләре инде онытыла барган кайбер йолаларны халыкка кайтарып бирә, көнкүрешебезгә кертеп җибәрү өчен зур көч куя. Онытылып барган йолаларны алар ничек өйрәнә соң? Галимнәр, татар халкы яшәгән күп җирләрдә булып, өлкән буын кешеләреннән сораштырып, төрле йола-уеннарны язып алалар, борынгы язмаларны, китапларны өйрәнәләр. Без сезнең белән сабантуй, Нәүрүз, аулак өй, кич утыруларны азмы-күпме күз алдына китерә алабыз. Ә менә бүгенге кичәдән рухи яктан тагын да баеп китәрсез, дип уйлыйм.

Гадәттә, халык йолалары фәндә ике төргә: гаилә йолаларына һәм ел фасылларына караган йолаларга бүленә. Туй, бала туу, исем кушу, өй котлау, туган көн гаилә бәйрәмнәре санала. Ә язгы чәчү, Нәүрүз, сабан туе, Нардуган, яңгыр сорау, Сөмбелә һ.б.лар ел фасылларына караган йолаларга керә. Без хәзер ике төр йоладан да икешәр бәйрәмне өйрәнеп китәрбез. Игътибарлы булыгыз. Беренче төркем безгә «Исем кушу» йоласын күрсәтер. Хәзер, алар әзерләнгәнче, бер уен уйнап алырбыз. Кайсы төркем «Г» хәрефенә башланган татар кызлары исемен күбрәк яза алыр икән?

(Төркемнәрдә ярыш оештырыла. Аннары ике укучы исемнәр, аларның мәгънәсе турында сөйли. Шуннан соң исем кушу йоласы күрсәтелә. Әти һәм әни булып киенгән ике бала, «яшь бала»ны (курчакны) мендәргә салып, «мулла» алдына куя. «Мулла» исем кушу йоласының нечкәлекләре белән таныштыра.

Сүз икенче төркемгә бирелә. Бер укучы бишек җырларының әһәмияте турында сөйли. Аннары бишек җырлары башкарыла. Бишек тирбәтә-тирбәтә «Бәлли-бәү», «Бишек җыры», «Кызыма» (М.Җәлил сүзләре) һ.б. җырлар җырлана. 
Өченче төркем табигатькә бәйле «Беренче буразна» бәйрәме, «Карга боткасы», «Яңгыр теләү», сабантуй һ.б.ш. йолалар турында сөйли.

Дүртенче төркем «Каз өмәсе»н күрсәтә. Алар әзерләнгәнче, «Без, без, без идек» уены уйнала.)
Укытучы. Татар халкы элек-электән күп итеп каз асрарга яраткан. Каз мамыгыннан тутырылган ястык-мендәрләр, һәр өйгә ямь биреп, хуҗаларның уңганлыгын күрсәтеп тора. Көннәр суыткач, авылларда каз өмәләре башлана. Элек «Каз өмәсе»ндә катнашу кызлар өчен дәрәҗә саналган. Анда уңган кызларны гына чакырганнар. Кызлар, җырлый-җырлый, каз йолкыганнан соң, эчен-башын чистартып бетергәч, чишмәгә каз юарга киткәннәр. Аларны, гармуннар уйнап, егетләр озата барган. Каз юып кайткан кызларны кайнар чәй, каз мае белән майланган коймак яки тәбикмәк пешереп каршы алганнар, ә кичен тагын каз ашына җыелганнар. Ә хәзер без сезгә «Каз өмәсе» барышын уйнап күрсәтербез.

(Бүлмәдә урындык, эскәмияләр, каз йонын салу өчен тартмалар тезеп куелган. Суелган казларны тотып, кызлар керә.)
1 нче кыз. Әй, симезләр дә соң быел казларыгыз, Фатыйма апа.

Фатыйма. Аллага шөкер. Инде насыйп ризык булсын.

2 нче кыз. Казларыгыз ничек шулай күп булды соң?

Фатыйма. Кыр казлары килгәнне күргәч, йола буенча аяк астыннан салам алып, каз оясына салдым. Бәлки шуның файдасы тигәндер. 

1 нче кыз. Ә салам булмаса?

Фатыйма. Аяк астында ни булса, шуны аласың, чүп-чар да ярый.
(Бу вакытта кызлар урыннарга урнашалар, канатларны «кискән» булалар. Шунда бер кыз канатны алъяпкыч түшенә яшерә. Каурыйларны малайлар аера. Утырышып, бисмилла әйткәч, кызлар канатларны «йолкый» башлыйлар. «Каз канаты» җыры башкарыла. Җыр вакытында хуҗа хатын каз канатларын барлый.)
Фатыйма. Кызлар, монда бер канат тулмый бит, әллә берәрегез алдымы? Канатны шулай урларга тырышалар инде аны. Әгәр урлап кайтсаң, үзеңнеке уңа, ә урлатучыныкы кими, диләр бит. 

Канатны түшенә яшергән кыз. И Фатыйма апа, мин андый усал ният белән алмаган идем, быел безнең казлар аз булды бит, шуңа алган идем. Мәгез, гафу итегез.

1 нче кыз. Безнең әни дә: «Каз канатын кешегә бирергә ярамый, кул китә, каз уңмый башлый», – ди.

2 нче кыз. Әйе, ә канат очын кисеп, сыпырып бирсәң, ярый, ди.

3 нче кыз. Ә минем, сул канатын бирергә ярый, уң канатын бирергә ярамый, дип ишеткәнем бар.

Фатыйма. Ләйсән, мин менә бу канатны өй почмагына кыстырып куярмын, шуннан алып китәрсең, яме.

4 нче кыз. Кызлар, канатны сатканда да теләсә кемгә сатмыйлар икән. Усал, саран кешегә бирсәң дә, каз уңмый башлый, ди. 

Фатыйма. Казны сатканда, башыннан бер чеметем йонын йолкып калырга кирәк, ә алган кеше сатучыга бер телем икмәк бирергә тиеш, ди.

1 нче кыз. Фатыйма апа, безнең эшебез тәмамланып килә, чишмәгә барырга вакыт. (Кызлар көянтәләргә «казлар»ны элә. Фатыйма һәр кызга каурый тоттыра.)
Фатыйма. Кызлар, чишмә сукмагыннан каурыйлар чәчеп барыгыз, киләсе елга казларым шул сукмак буе булып тезелешеп йөрсеннәр. (Егетләр «Каз өмәсе» җырын башкара. Кызлар чыгып китәләр.)
Укытучы. Ә хәзер, кызлар кайтып җиткәнче, уеннар уйный торыйк.

(Уеннар-биюләр дәвам итә.)
